
Cc’è fìmmina e fìmmina!

Cci nnè fìmmini…
ma comu a idda nun cci nnè, 
cu la vidi, la voli vìdiri arrè
è bedda di facci e di  nnarrè.

Avi centu e cchiù vistini, 
centu e cchiù fusò,
avi  cchiù di deci cassetti 
chini di mutantini e reggipetti.

Avi tri mila slippi, 
e milli perizzoma,
a sulu vìdila,
unu, cadi ‘ncoma.

Avi decimila gioielli,
centu cullani d’oru,
bracciala, aneddi,
catini e catineddi.

A la spiaggia fa sfoggiu di custuma, 
nn’avi gialli, virdi, blù e russi,
pi la mmidia, latri fìmmini
si strincinu li mussi.

Lu suli 
l’accarizza dilicatamenti,

avi la peddi lucida, liscia e villutata,
veni lu cori a vìdila bedda abbronzata.

Si metti ‘mposa appassionata, 
stravacanti, malizziusa, 
senzuali e pruvucanti,
fa scòtiri li senzi puru a li santi.

È ‘na fìmmina spiciali
cu un beddu davanzali,
sempri pulita e allicchittata 
labbra tinciuti e facci pittata.

Li capiddi logni ricci e nìuri
cci cummòglianu li spaddi
finu arrivari a lu funnnu schena
pari ‘na Dea di ‘n’eccitanti scena.

Cci nnè fìmmini …
ma comu a idda nun cci nnè, 
si vivi di spiranza, ma versu nun cci nnè
poviru ddu masculu ca cci vannu nnarrè.

